
Dell’AneideCanto v.







81.




’N somma Aurialo restaje primmo a la caccia


	Pe la gratia accossì caretativa
	De l’amico; ed ogn’uno auzaje le braccia,
	Dicenno, viva Aurialo viva, viva;
	Se lo mereta affè, prode le faccia:
	Cossì primmo de tutte Aurialo arriva,
	Elemo fù secundo, e pò Diore
	De gamma leggia happe lo tierzo onore.


82.




Mà Sallio, a lo gran circolo trasuto,


	Strilla, e dice a li Judece assettate:
	Niso co n’ancarella m’hà traduto:
	Voglio l’onore mio, che ve penzate?
	Chiagneva Aurialo, e tenea ’ntenneruto
	Lo core a tutte, e tutte ’nnammorate,
	Havea la soa vertù, che affattorava
	Co la bellezza, che l’accompagnava.


83.




Mà faceva Diore fuoco, fuoco,


	E mostrava pe Aurialo vezzarria,
	Azzò dato le sia lo primmo luoco:
	Che caretà pelosa, arrasso sia!
	Ca si Sallio lo primmo era a lo juoco,
	Isso lo tierzo luoco perdarria,
	E restarria senz’autro duono ’n sicco:
	E se potria pigliare lo palicco.


84.




Siano, repiglia Anea, tutte ste lite,


	E sti dicome, e dissete scompute:
	Li premmie vostre, o giuvane, haverrite,
	E non voglio, che l’ordene se mute.
	Mò mò v’assoccio tutte ste partite,
	Vui lassate ’ntratanto le despute:
	Voglio sopprire io ccà co nova gratia
	De Sallio amico nuostro a la desgratia.

